MARSDEN SE LYS VAN KOMETE

Die Britse sterrekundige, Brian Marsden, het 'n lys opgestel van alle voorwerpe
wat as komete opgeteken is tot Oktober 1979. Dit bevat die rekords van sowat
2 153 voorw'erpe. Dit is baie interessant om te sien hoe die waarneming van
die voorwerpe oor die eeue versprei is. VOor die begin van ons jaartelling kon
daar altesaam 155 vermeldings van "komete” opgespoor word. Moontlik was
'n aantal van hulle egter nie regtig komete nie, want mense het in die ou dae
dikwels nie verskil gemaakbyvoorbeeld tussen 'n komeet en 'n helder meteoor
of selfs 'n sonsverduistering, 'n besondere sameloop van planete of ander lig-
verskynsels aan die hemel nie.

Van die eerste tot die agtste eeue vind ons omtrent 40 komete wat elke 100 jaar
vermeld word. Dan is daar vanafdie 10de tot die 14de eeue 'n sprong van 40
tot ongeveer 60 per eeu, en van die 15de tot die 18de eeue tot 80 vermeldings
per eeu, met die uitsondering van die 17de eeu, toe daar net melding gemaak
isvan 41.

Die werklike groot toename vind in die 19de eeu plaas met altesaam 364

gevalleendie20steeeu (totOktober 1979) metnieminderas655nie. Ditbete-
ken dat daar in die 19de eeu 'n gemiddelde van tussen drie en vier komete elke
jaar gesien is, en in die huidige eeu het die gemiddelde opgegaan na sowat agt
per jaar.

Die skerp toename in die afgelope twee eeue is ongetwyfeld die gevolg van die
toename in die aantal aktiewe sterrewagte en sterrekundiges, met ander
woorde dis 'n geval van die sterrehemel wat deegliker en meer deurlopend
dopgehou word, en nie dat komete meer volop geword het nie.

Marsden gee ook die besonderhede van die bane van altesaam 1 02 7 komete,
maar dit sluit in herverskynings van periodiese komete, sodat sy lys eintlik net
658 afsonderlike komete waarvan die baanelemente bereken kon word, bevat.

Van hierdie 658 is daar net 113 waarvan die periodes minder as 155 jaar is. Die
gemiddelde perihelion-afstand van hierdie 113 komete is ongeveer 225 mil-
joen km ofongeveer 1,5 AE. Hulle kom draai dus by punte wat gemiddeld 1'A
keer die aarde se afstand van die son af is. Die gemiddelde hoek wat hul
baanvlakke met die aarde se baanvlak, of ekliptika, maak is 13°. Verder is die
gemiddelde van hul periodes ongeveer 7 jaar, en die meeste van hulle het
aphelion-afstande in die omgewing van 5,3 AE, of naby die baan van [upiter.
Hulle word genoem "[upiter se komete-familie", en dit is duidelik dat Jupiter
met sy groot massa - 317 keer dié van die aarde - en dus sy sterk aantrek-
kingskrag, deur die eeue veel bygedra het om dié koniete in sy familiekring in
te dwing.

Komete word verdeel in kort- en langperiode-komete. Die verdeling word
gewoonlik gemaak op die periode van 200 jaar. Marsden het gevind dat slegs
ongeveer een vyfde van die komete met bekende bane in die "kortperiode"-
groep gereken word.

Daar is in Marsden se lys 545 wat nie in die kortperiode-groep val nie. Van hulle
het 162 beslis in elliptiese bane beweeg en keer hulle na die son se omgewing
terug. Van die orige bane word 285 as parabolies en 98 as hiperbolies
aangegee. Hiervan moet nie afgelei word dat die sogenoemde*“langperiode”-
komete oorwegend eenmalige verskvnsels is nie, aangesien soos ons gesien
het - ’n konteet wat langs ’n parabool of langs 'n hiperbool beweeg nooit weer
tenigkeer nie.

“Langperiode"-komete wat werklik periodies is en wat so naby aan die son kom
dat hulle waargeneem kan word, rnoet in elliptiese bane beweeg waarvan die

eksentrisiteite noodwendig baie naby aan 1 is; dit wil sé in lang-uitgerekte
ellipse. Uit die aard van die saak kan sulke komete slegs oor 'n baie kort deel
van hul bane, in die omgewing van hul perihelion-punte, waargeneem word.
Dis uiters moeilik om in sulke gevalle met sekerheid te onderskei tussen 'n
ellips, 'n parabool en 'n hiperbool. Dit is dus moontlik, en selfs waarskynlik, dat
baie van die komete in Marsden se lys wat aangegee word as paraboliese of selfs
hiperboliese komete, in werklikheid periodiese komete is wat in ellipse beweeg
wat so w\'d gaan draai dat hulle eers na honderde of duisende of selfs na 'n mil-
joen jaar weer sal terugkeer na ons omgewing. Dit sal nogal moeilik wees om
in sulke gevalle te besluit of hulle ons vir die eerste maal besoek en of hulle “ou
vriende" uit die gryse verlede is.

IETS OOR STERGROOTTES

Ons het reeds daarop gewys dat wanneer 'n komeet 'n groot afstand van die
son afis, dit uit net 'n koue kern bestaan met ’'n deursnit wat baie gering is in
vergelyking met ander hemelliggame. So ’'n nietige liggaam weerkaats baie
min sonlig. As dit hoegenaamd waargeneem kan word, is dit 'n klein ligpuntjie.

Wanneer die kern nader aan die son beweeg en daar 'n koma met 'n deursnee
van duisende km daaromheen ontstaan, weerkaats dit baie meer sonlig en
word die komeet baie makliker sigbaar. Nog nader aan die son, wanneer die
stert te voorskyn kom en later miljoene km lank word, bied die komeet 'n op-
vallende skouspel.

Sterrekundiges het deur die eeue hul besondere stelsel ontwikkel om die hel-
derhede van hemelliggame te meet. Hulle praat van “stergroottes”. Dit het nie
betrekking op die afmetings van die sterre nie, maar plaas hulle volgens hulle
ligstraling op 'n skaal. Die helderste onder die vaste sterre is dié wat die eerste
sigbaar word n& sononder en die laaste verdwyn met dagbreek. Daar word

onderskei tussen sterre van die eerste, tweede, derde, ens groottes, geskryf 1m
2m3mens. Die “m"-boskrif hier is 'n afkorting van die woord "magnitude".

Teenstrydig met 'n mens se verwagting, neem ’n ster se helderheid af as die
syfer wat sy grootte aandui, toeneem. 'n Ster van die sesde grootte (6n) is een
honderd keer dowwer as ’n ster van die eerste grootte (1n). Helder sterre soos
Betelgeuse (Alfa Orionis), 'n rooi ster in die beeld Orion, Antares (Alfa Scorpii),
die rooi ster in die Skerpioen, en die dowwe een van die twee Wysers na die
Suiderkruis (Beta Centauri), is al drie sterre van die eerste grootte. Enkele
sterre, soos die helderste onder die vaste sterre, Sirius (Alfa Canis Majoris), is
nog helderder, en hulle stergroottes word aangedui deur die syfer 0men selfs
- 1 m Sterre van die sesde grootte is dié wat net gesien kan word met die gemid-
delde ongewapende oog onder redelik gunstige weersomstandighede.

As twee sterre met presies een stergrootte (1) verskil, dan straal die heldereen
2,512 of net meer as 2 ‘A keer soveel lig uit as die dowwere een.

Die aantal sterre aan die hemel wat helderder is as die 4de grootte (4n) is
ongeveer 530, terwyl die aantal helderder as die 6de grootte (6m ongeveer
4 850 is. Op 'n helder, donker aand, weg van stadsligte, sien die gemiddelde
0og op enige oomblik sowat die helfte van hulle, of ongeveer 2 500 sterre.
Namate die perk dowwer gekies word, dit wil sé groter stergroottes, vermeerder
die aantal sterre. Die aantal helderder as die tiende grootte (10mis 324 000, en
die aantal helderder as 20mis ongeveer 1 000 miljoen of een miljard.

Vir die sterrekundige is dit van belang om naas die skynbare grootte van ’n ster
ook te weet wat sy inherente uitstraling is. Die maatstaf hiervoor is die
sogenoemde absolute stergrootte. Om dit te kan bepaal is dit nodig om te weet
hoe ver die ster van die aarde af is.

Die tegniek om die relatiewe en die absolute groottes van sterre te meet is al baie
verfyn. Indien ons by die bepaling van die stergroottes van komete kom, onts-
taan daar groot probleme. Sterre is, soos van die aarde af gesien, so ver dat
hulle nooit anders as ligpuntjies vertoon nie. 'n Komeetkern is so klein dat, al
is dit baie nader as enige ster, dit ook maar net 'n ligpunt is. Sy helderheid kan
sonder meer met dié van sterre vergelyk word ten einde sy stergrootte te
bepaal. Die formule wat virons die stergrootte van 'n komeetkern (m) gee, is:

m= 14,1 + 5log A + 5 logr 1)

waar A = die afstand van die aarde na die komeet, en r = die afstand tussen
die son en die komeet op die gegewe oomblik. (Albei afstande gemeet in
astronomiese eenhede of AE.)

As 'n komeet naby genoeg aan die son kom om 'n koma en ’n stert te vertoon,
dan is dit nie meer 'n ligpuntjie nie, maar 'n ligtende oppervlak, soos byvoor-
beeld 'n newel. Dan praat ons van die “totale grootte" van die komeet (M). Om
dit te meet word die koma van die komeet byvoorbeeld vergelyk met die uit-
fokus-beelde van sterre met bekende groottes.

Die werklike uitstraling van die koma en die stert van 'n komeet verander vin-
nig namate sy afstand vanaf die son (r) verander. Die wetmatigheid waar-
volgens hierdie verandering plaasvind is nie dieselfde viralle komete nie. Party
komeetkerne is skynbaar meer uitgewerk as ander. Die wetmatigheid vir een
en dieselfde komeet tydens 'n besoek is ook nie altyd dieseifde nie. Die skyn-
bare stergrootte van 'n komeet sal natuurlik ook verander namate sy afstand
vanaf die aarde (A) verander.

Op grond van die waarnemings van die totale grootte (M) van Halley se
komeet gedurende sy vorige besoek in 1909 en 1910 het die twee sterrekun-
diges Morris en Green die volgende twee formules afgelei wat vir ons die ster-
groottes van die komeet gee voor perihelion en ook na perihelion.

Voor perihelion-. M= 5,47 + 5logA + 11,10 logr 2)
Na perihelion:. M= 4,94 + 5log A + 7,68 logr 3)
(plaat 8)

As ons nou aanneem dat Halley se komeet en sy nukleus hierdie keer net so
gaan uitstraal soos tydens die vorige besoek, dan kan ons vooruit bereken vol-
gens die formules (1), (2) en (3) wat die stergrootte van die kern (m) en die
totale grootte van die komeet (M) op verskillende datums gaan wees. In die
bygaande tabel (tabel 5) word in die eerste kolom die datums vanaf 1
Desember 1985 tot 15 junie 1986 gegee-, in die tweede en derde kolomme volg
die waardes van A en r in AE; en in die laaste twee kolomme volg die
berekende waardes van men M:

TABEL 5 - WAARDES VAN m EN M BEREKEN VIR HALLEY SE

KOMEET
Datum A r m M
1985 1Des 0,63 1,48 14,0 6,4
15Des 0,82 1,27 14,2 6,2
1986 1llan 1,16 1.01 14,4 5,8
15jan 1,40 0,80 14,4 51
1Feb 1,56 0,62 14,0 41
15Feb 1,50 0,60 13,9 4,1
1 Mrt 1,27 0,72 13,9 4.4
15Mrt 0,94 0,92 13,8 4,5
1 Apr 0,53 1,18 131 4,1
15 Apr 0,44 1,39 13,0 4,3
1 Mei 0,80 1,63 14,7 6,1
15Mei 1.24 1,84 15,9 7,4
1Jun 1,80 2,08 17,0 8,7
15Jun 2,25 2,26 17,6 9.4

Volgens tabel 5 wil dit voorkom asofdie verwagte stergrootte van die komeet-
kem in April 1986 sy maksimum helderheid van stergrootte 13 sal bereik. Dit
is ongeveer 200 keer dowwer as wat die ongewapende oog kan sien. 'n Rede-
like goeie teleskoop sal dus nodig wees om dit te kan sien. Die totale grootte van
die komeet in die iaaste kolom is teleurstellend en sal feitlik die hele tyd vanaf
Februarie tot in April 1986 maar net van die vierde grootte wees. Dis seker nie
verkeerd om te hoop dat daar iets sal gebeur nie, soos byvoorbeeld besondere
aktiewe uitstraling van die son in die rigting van die komeet wat dit sal laat
opvlam tot groter helderhede as wat deur die syfers voorspel word.

Vier opnames van Halley se
Komeet (1910 Il), gemaak by die
Kaapse sterrewag op 21 April
(een dag na perihelion), 2 Mei, 7
Mei en 11 Mei in 1910. Baie fyn
besonderhede kan in die stert van
die komeet onderskei word, en
die foto’s toon hoe die komeet in
daardie drie weke ontwikkel het.

